[image: image1.png]


[image: image2.png]


[image: image2.png]
[image: image1.png]


1. Aurrekariak


Estatuak eskumen-gatazka positiboa eragin zuen, EAEren aurka, honako bi gai hauen inguruan:

a) Justizia Administrazioaren zerbitzura lan egiten duten langileen (ofizialak, agenteak eta laguntzaileak) baldintza teknikoak eta betebehar funtsezkoak arautzeko eskumenaren inguruan.
b) Kidego horien Estatuko araudian (Estatu osokoak dira kidegoak, bai eta beren araudia ere) jasotzen ez den zenbateko aldakorreko ordainsari gehigarri bat ezartzeko eskumenaren inguruan.

Estatuak EKaren 149.1.5 artikulua (Estatuak “Justizia Administrazioaren" gainean duen eskumen esklusiboa) eta 149.1.13 artikulua (Jarduera ekonomikoaren plangintza orokorrari buruzko oinarriak ezartzeko eskumen esklusiboa) aipatzen zituen eskumen-titulu gisa bere eskaera arrazoitzeko. Halaber, Estatuaren ustean, EAEk ordainsari gehigarri bat arautzean, urratu egiten ziren aurrekontuen lege orokorretan herri-administrazioaren zerbitzuko langileen soldata-gehitzeei ezarritako mugak.


Eusko Jaurlaritzak uste zuen bazuela araugintzarako nahiko eskumen EAEko estatutuaren 13.1 artikuluko subrogazio-klausulan eta Justizia Administrazioko gaiei dagozkien eskumenak zedarritzeko Estatuak emandako arauetan oinarrituta (alegia, Botere Judizialaren Lege Organikoan eta Estatu osoko kidego horien Erregelamenduetan oinarrituta).

2. JUSTIZIA ADMINISTRAZIOKO GAIEN GAINEKO ESKUMENAK BANATZEARI BURUZ KONSTITUZIO AUZITEGIAK EMANDAKO DOKTRINA laburbiltzen du epaiak (hain zuzen ere, apirilaren 13ko 105/2000 epaian, uztailaren 29ko 108/1996 epaian, martxoaren 29ko 56/1990 epaian eta martxoaren 30eko 62/1990 epaian dago ezarrita doktrina hori)
· Justizia Administrazioa kontzeptuaren adiera zabala eta adiera hertsia (5. OJ)


Adiera hertsia:   Adiera hertsiaren barruan sartzen da Justizia Administrazioren esanahiaren muina, eta Estatuari dagokio adiera hori zehaztea, EKaren 149.1.5 artikuluaren eskumen esklusiboaren ondorioz. Adiera horren barruan sartzen dira ondoren aipatzen ditugun alderdi hauek:

a) Botere Judiziala bakarra da, eta berari dagokio epaitzea eta epaitutakoa betearaztea. Hala da, EKren 117.5 artikuluaren ondorioz. 

b) Botere Judizial horren gobernua ere bakarra da, eta Botere Judizialaren Kontseilu Nagusiari dagokio (EKren 122.2 art.)


Adiera zabala: Adieraren muin horretatik kanpo, badira bitarteko materialak eta pertsonalak ere, eta EKaren 122.1 artikuluaren barruan kokatu behar dira, “Justizia Administrazioaren zerbitzupeko langile” esapidearen barruan, hain zuzen. «…Onargarria da autonomia-erkidegoek baliabide pertsonal eta material horien gaineko eskumenak beren gain hartzea, jurisdikzio-eginkizunaren eta Botere Judizialaren autogobernuaren osagai funtsezko ez diren heinean. (KAren105/2000 epaia, 2.OJ)»

· Subrogazio-klausula (EAEko autonomia-estatutuaren 13.1. artikulua) «…Subrogazio-klausulak hau dakar ezinbestean: adiera hertsian ulertutako Justizia Administrazioaren eta "Justizia Administrazioaren beraren administrazioaren" artean Estatuak egiten duen bereizketa onartzea. Bereizketa hori oinarritzat hartuz hartzen dute autonomia-erkidegoek eskumena arlo honetan, betiere uki ezinezko muin gisa errespetatuz EKaren 149.1.5 artikulua, eta 152.1 artikuluaren bigarren paragrafoan xedatutakoa salbuetsirik (autonomia-erkidegoaren barruko epai-barrutien antolamenduaz ari da) (KAren 105/2000 epaia, 2. OJ).»

Subrogazio-klausularen mugak (KAren 105/2000 eta 56/1990 epaiak, 6. OJ):

a)« …Justizia Administrazioaren adiera hertsiaren muina ezin da ukitu, EKren 149.1.5 artikuluak hala agintzen baitu; muga horrek ez dio eragiten epai-barrutien gaiari».
b)« …Autonomia Erkidegoek ezin izango dute jardun Justizia Administrazioaren beraren administrazioaren arlo batzuetan, baldin eta BJLOak (Botere Judizialaren Lege Organikoak) arlo horiek Estatuko gobernuaz bestelako erakunde (CGPJ) bati edo gobernuaren departamentu zehatz bati gordetzen badizkio.»
c)« …Autonomia-erkidegoek beren lurraldean bakarrik jardun ahal izango dute. Beste era batera esanez, Gobernuaren zenbait ahalmenek autonomia-erkidegoen lurraldearen gainetik eragiten dutenez, kasu horietan subrogazio-klausula ezin da aplikatu.»
d)« …Subrogazio-klausulak berak "Gobernuaren ahalmenak" aipatzen ditu, eta, horrek esan nahi du Estatuak bere gain hartutako eskumenak betearazpen arruntekoak eta erregelamendugintzarakoak direla; hortaz, baztertuta geratzen dira legegintzarako eskumenak.»
e) «…Kasuan-kasuan aztertu beharko da ba ote den gai horretan eragin duen beste eskumen-titulurik.»
· Justizia Administrazioaren zerbitzuko langileen estatutuaren eta araubide juridikoaren gaietan Estatuak eta autonomia-erkidegoek dituzten eskumenen hedadura (7. OJ): 
BJLOaren 455. artikuluak (abenduaren 23ko 19/2003 Lege Organikoak aldatu aurretik) Justizia Administrazioaren langileen estatutuari eta araubide juridikoari buruzko eskumena Justizia eta Barne Ministerioari esleitzen zion eta, “hala zegokionean”, autonomia-erkidegoek ere eskumenak berengana zitzaketen arlo horietan; gai honen barruan honako hauek sartzen ziren: hautaketa, hasierako prestakuntza eta etengabekoa, lanpostuak betetzea, lan-mailetan gora egitea, administrazio-egoerak, lanaldia, lan-ordutegia eta diziplina-arautegia. Konstituzio-auzitegiaren iritziz (KAren 105/2000 epaia, 5. OJ), ordea, artikulu horretan “hala dagokionean” esapideak berak mugatzen du autonomia-erkidegoek zein ahalmen berengana ditzaketen. Hots, subrogazio-klausularen bitartez (edo beste eskumen-titulu baten bitartez), justizia-eskumenaren adiera zabaleko ahalmenak baizik ezin ditzakete eskuratu.
· Lanpostuak betetzea: «…Kidego horiek Estatu osokoak direla ezarririk, bistan da hautaketari, prestakuntzari eta hobekuntzari dagozkion kontu guztiek autonomiez gaineko eragina dutela; horrek, ordea, ez du eragozten autonomia-erkidegoek ere arlo horietan jardun ahal izatea, besterik ez bada lankidetza-tekniken bitartez, batez ere lanbideko prestakuntzari eta hobekuntzari dagozkion gaietan. Gauza bera esan daiteke lanbidean gora egiteari edo administrazio-egoerei buruz; kontu horiek aginte-une bakar baten bidez baizik ezin dira kudeatu, kidego horiek bakarrak direnez gero Estatu osorako (KAren 56/1990 epaia, 11. OJ).»
· Lanpostuen destinoa: «…Bistan da ezin dela subrogaziorik izan autonomia-erkidegoaz kanpoko organo judizialetan destinoak betetzeko. Aldiz, Justizia Administrazioaren zerbitzuko langileen kidegoak Estatu osorako izan arren, subrogazio-klausula aplikatu egin daiteke autonomia-erkidegoaren lurraldearen heineko esparrua edo txikiagoa duten organo judizialetan destinoak bete behar direnean. Nolanahi ere, kasu horietan, beharrezkoa izango da eskumena duten autonomia-erkidegoetako bakoitzaren eta Justizia Ministerioaren arteko lankidetza (etorkizuneko arau batek ezarriko du nola), Estatu osorako kidego bakarra izateak ezinbestean baitakar lankidetza hori (KAren 56/1990 epaia, 11. OJ ).»
· «…Horrela bada, hona ekarri dugun arau organiko horren arabera  (BJLOaren 471. artikuluaz ari da) EAEk badu ahalmena Justizia Administrazioaren peko funtzionarioen lanpostuak betetzeari buruz arauak emateko, baldin eta funtzionario horiek bere lurraldean badihardute; beti ere, BJLOak ezarritako estatu-eskumenak errespetatu beharko ditu (7. OJ).»
· «…Azken batean, BJLOak lanpostuen zerrendei buruz ematen dituen arauek...araubide juridiko bat osatzen dute, eta Estatuak Justizia Administrazioaren zerbitzuko funtzionarioen kidegoen batasuna eta homogeneotasuna bermatzeko darabil araubide hori. Hain zuzen ere,  funtzionarioak Estatuaren lurralde osoan batetik bestera mugitu ahal izan daitezela bermatzeko. »
«…Hala ere,…BJLOaren 471. artikuluak…muntazko zeregin bat esleitzen die autonomia-erkidegoei esparru juridiko horretan betetzeko; hau da,  Lege Organikoaren IV. Liburuko gaietan erregelamendugintza- eta betearazpen-ahalak gauzatzea, eta, hortaz, baita lanpostuak betetzeari buruzko gaian ere, nahiz eta ahalok BJLOaren parametroekin bat etorriz erabili behar dituzten (8.OJ).»
· Euskara jakitea, zenbait lanpostu betetzeko funtsezko betebeharra: (10. OJ)

· Hizkuntzen erabileraren arauketari buruzko doktrina (KAren 56/1990 epaia, 40. OJ, beste epai hauen aipamena ere egiten delarik:  KAren 82/1986 eta 83/1986 epaiak, guztiak ekainaren 26koak; eta orobat KAren 123/1988 epaia, ekainaren 23koa)

· «…Hizkuntzen erabilera arautzeko esparrua Konstituzioak (3. artikulua) eta autonomia-estatutuek eratzen dute, eta ondoren eman beharreko arauak konstituziotasun-multzoak ezarritako eskema horri egokitu behar zaizkio.»
· «…Abiaburua hori izanik, hala Estatuak nola autonomia-erkidegoek badute gai horren arauketan eragitea, beti ere eskumenen banaketa erabateko horrekin bat etorriz; horrela bada, eskumen konkurrentea dugu gai honetan.»
· «…Konstituzioak Estatuarentzat gordetzen ditu Justizia Administrazioa (EKaren 149.1.5. art.) eta prozesu-legeria (EKaren 149.1.6 art.) eskumen esklusibo gisa, eta, hortaz, Estatuari dagokio Justizia Administrazioaren barruan hizkuntzen erabilera arautzea; nolanahi ere, autonomia-erkidegoek ahalmena dute ofizialkidetasun kontzeptuaren helmena arautzeko, halaxe aitortzen baitute Konstituzioak berak 3.2 artikuluan eta autonomia-estatutuek gai horren inguruan xedatutakoak…gaztelania izanik Estatu osoko hizkuntza ofiziala, eta espainiar guztiek hizkuntza hori jakiteko betebeharra eta erabiltzeko eskubidea dutelarik (EKaren 3.1. artikulua), bera da Justizia Administrazioan eskuarki erabiltzen den hizkuntza, eta halaxe ezagutzen du BJLOak 231.1 artikuluan. Alabaina, gaztelania Estatu osoko hizkuntza ofiziala bada ere, zenbait autonomia-erkidegok badute hizkuntza ofizialkidearen estatutua, eta estatutu horretan sartzen da herri-administrazioen barruan eta haiekiko harremanetan berezko hizkuntza erabiltzeko eskubidea; eskubide hori, Justizia Administrazioari dagokionez, BJLOaren 231. artikuluko 2. eta 3. paragrafoetan dago ezagutua (KAren 56/1990 epaia, 41. OJ).» 
· «…herritarrek defentsa-gabeziarik ez nozitzeko duten eskubidea, EKaren 24. artikuluan jasotakoa,  gaztelania jakiteko betebeharrarekin lotzen da (EKaren 3.1 artikulua); baina Estatuko gainerako hizkuntzei dagokienez, ez da horrelako betebeharrik (KAren 56/1990 epaia, 41. OJ).»
· «…Justizia Administrazioaren zerbitzuko funtzionarioek beren lanpostuetan aritzeko autonomia-erkidegoko hizkuntza ofizialkidea jakin behar dutelako eskakizunari buruz,…hau da haztatu beharreko funtsezko kontua: ea eskakizun hori neurrizkoa ote den bete beharreko eginkizunaren edo lanpostuaren mailarekin alderatuta, EKaren 23.2 artikuluak eskatzen duen bezala; izan ere, funtzio publikora sartzeko berdintasuna bermatzen duen eskubidearen kontrakoa izango bailitzateke katalana jakiteko eskakizuna, baldin eta eskatutako maila ez badator bat bete beharreko eginkizuna betetzeko eskatzen den gaitasunarekin. Egiaz, legezko arau hori neurririk gabe aplikatuz gero, diskriminazioa eragin liteke, eta EKaren 14. eta 23.2 artikuluak urratu (KAren 46/1991 epaia, 4. OJ)»
· KAk honako ondorio hau atera du: «…BJLOaren 521. eta 530. artikuluen arabera, «kasuan-kasuan haztatu behar dira lanpostuen zerrendak, bai eta, zerrenda horien barruan, euskara jakiteko betebeharra ezarrita duten lanpostuen ezaugarri bereziak ere, eta, era horretan, behar bezala bermatzen da neurrizkotasunaren printzipioa; eta EAEko lanpostu-zerrendetan "lanpostu jakin batzuetan euskara jakiteko betebeharra" ezartzea –Eusko Jaurlaritzaren martxoaren 31ko 63/1998 Dekretuak onartutako Erabakian xedatu zen hori– ez da Konstituzioaren eskumen-banaketako antolamenduaren aurkakoa, zeren eta xedapen hori ondo egokitzen baitzaio BJLOan ezarritakoari.»
· Kopuru aldakorreko ordainsari-gehigarri bat arautzea.
· Orain epaitzen ari garen kontu hau, Justizia Administrazioaren zerbitzuko kidegoen estatutu juridikoaren osagai funtsezkoa da, eta, hortaz, "Justizia Administrazioaren beraren administrazioaren" gaiaren barruan kokatu behar da, hau da, EKaren 149.1.5 eskumen-tituluan. Hori dela eta, EKaren 149.1.18 eskumen-araua (Estatuak "bere funtzionarioen estatutuari buruzko oinarriak" arautzeko duen eskumenari buruzkoa) 149.1.5 eskumen-arauaren ordezkoa eta osagarria baino ez da izango (11. OJ).
· «…Estatuari dagokio Justizia Administrazioaren zerbitzuko funtzionarioen kidegoen ordainsari-araubidearen funtsezko alderdiak legez edo erregelamenduz arautzea, eta funtsezko alderdiak dira Estatu osoko kidego horien beharrezko batasun eta homogeneotasuna bermatzen dituztenak. (12. OJ)»
· «…Nolanahi ere, berriz esan behar dugu, Estatuaren eskumen honek ezin du baztertu autonomia-erkidegoek ordainsari-sistemaren zenbait alderdi arautzea, beti ere Estatuaren araudia errespetatzen bada, hots, araudi hori auzitan jartzen ez bada, indargabetzen ez bada edo aldarazten ez bada. (12. OJ)»

· Konstituzio Auzitegiaren iritziz, EAEk arautu duen ordainsari-gehigarri hori Konstituzioaren araberakoa da, baina ez dator bat BJLOak arautzen dituen Estatu osoko kidegoen ordainsari-araubidearen egitura baterakoiarekin, hots, egitura hori osatzen duten kontzeptuetako batekin ere: «…ez oinarrizko ordainsariekin (oinarrizkoa eta antzinatasuna), ez eta gainerako osagarriekin (lanpostuarenak berarenak, eta berariazkoa, produktibitatekoa eta zerbitzu berezien eskersariak)». Alde horretatik, Konstituzio Auzitegiak uste du EAEk ez duela eskumenik ordainsari-kontzeptu berri bat arautzeko, BJLOk onartzen ez duelako, baina, ez, ordea, Konstituzioak berak aukera hori ukatzen duelako. (14. OJ)

·  Nolanahi ere, BJLOaren geroztiko eraberritzeak (19/2003 LOaren bidez egindakoak) jaso ditu jada EAEk araututako ordainsari-gehigarriaren xedeak (BJLOaren 516. artikulua), eta, gainera, eraberritze horrek «…zehaztu egiten du autonomia-erkidegoak langileen ordainsariak ezartzean noraino irits daitezkeen (BJLO 519). …Horrenbestez, auzitan dagoen gehigarri horren arauketa bat dator eskumenen konstituzio-antolamenduarekin, izan ere, autonomia-erkidegoek produktibitate-osagarria eta berariazko osagarria kasuan-kasuan zehatz dezaketela jasotzen baitu gaur egungo BJLOak, eta, gainera, auzia eragin duen gehigarri horrek saritzen dituen helburuak berariazko osagarriaren eta produktibitate-osagarriaren  irizpide berberei dagozkie. Nolanahi ere, gehigarri hori ezin izango da BJLOak ezarritako ordainsari-kontzeptuetatik bereiz joan, ordainsari-sistemak bakarra izan behar baitu.»
Roberto García-Calvo y Montiel magistratuaren BOTO PARTIKULARRA:


Magistratu honek uste du BJLOaren 530.2 artikuluak, autonomia-erkidegoetako hizkuntza ofizialkidea jakiteari buruzkoak, ez duela beharrezko neurritasunaren printzipioa bermatzen, eta horrek diskriminazioa eragin dezakeela, EKaren 14. eta 23. artikuluek ezarritakoaren kontra. Horrexegatik uste du, orobat, Eusko Jaurlaritzaren 63/1998 Dekretuak ere ez duela neurritasunaren printzipioa bermatzen, nahiz eta onartzen duen ez duela BJLOa urratzen.


Uste du beharrezkoa dela adierazle batzuk ezartzea, lanpostu horietan sartzeko hizkuntza ofizialkideak jakiteko eskakizuna noiz den arrazoizko edo neurrizko zehaztearren –beti ere bete beharreko eginkizunak kontuan hartuta–. Adierazlerik ez egotea, bere ustean, kontu hori iritziaren arabera uztea bezala da, eta jurisdikzio-gatazketarako iturri amaigabea.




KONSTITUZIO AUZITEGIAREN URRIAREN 11KO 253/2005 EPAIAREN LABURPENA, JUSTIZIA ADMINISTRAZIOAREN ZERBITZUPEKO LANGILEEN LAN BALDINTZEI BURUZKOA

